
KAMBAGʻALLIKNI QISQARTIRISH VA AHOLI 
BANDLIGINI TAʼMINLASHDA TADBIRKORLIK 
FAOLIYATINING O‘RNI
Saparov Ismat Chorshanbiyevich
TISU Iqtisodiyot kafedrasi o‘qituvchisi

Annotatsiya: Maqolada milliy iqtisodiyotning asosiy ko‘rsatkichlaridan kambag‘allikni qisqartirish, ishsizlikni kamaytirish, 
bandlikni va aholi farovonligini oshirish masalalari, ushbu muammolarni yechishda tadbirkorlikning ahamiyati statistik 
tahlillar asosida tahlil etilib, tadbirkorlik faoliyatini rivojlantirish orqali aholi farovonligiga erishish yuzasidan takliflar 
keltirilgan.

Kalit soʻzlar: kambag‘allik, ishsizlik, bandlik, aholi farovonligi, tadbirkorlik faoliyati.

Abstract: The article analyzes the main indicators of the national economy on reducing poverty, reducing unemployment, 
increasing employment and well-being of the population, the importance of entrepreneurship in solving these problems 
based on statistical analysis, and provides proposals for achieving the well-being of the population through the development 
of entrepreneurial activity.

Key words: poverty, unemployment, employment, welfare of the population, entrepreneurial activity.

Аннотация: В статье анализируются основные показатели национальной экономики по вопросам сокращения 
бедности, сокращения безработицы, повышения занятости и благосостояния населения, значение 
предпринимательства в решении этих проблем на основе статистического анализа, даются предложения по 
достижению благосостояния населения путем развития предпринимательской деятельности.

Ключевые слова: бедность, безработица, занятость, благосостояние населения, предпринимательская 
деятельность.

K I R I S H
Bozor iqtisodiyoti sharoitida milliy iqtisodiyotni taraqqiy etishi koʻp jihatdan kambagʻallikni qisqartirish va 

aholi bandligi darajasiga bogʻliqligi rivojlangan davlatlar tajribasidan maʻlum. Aholi bandligini taʻminlashning bir 
qancha yoʻnalishlari mavjud bo‘lib, ulardan biri aholining oʻzini oʻzi ish bilan band qilishdan tajribasidir. Ushbu 
faoliyatning qulayligi oʻziga oʻzi ish oʻrnini ochib olgan shaxs, ya’ni tadbirkor hech kimga tobe boʻlmaydi, oʻzini 
o‘zi boshqaradi, ya’ni belgilangan maqsad asosida reja tuzadi va uni oʻzi ijro qiladi. Shu bilan birgalikda, daromad 
olishni koʻpaytirish uchun oʻz faoliyatini kengaytirsa va boshqalarni ham ish bilan taʻminlasa, mamlakat milliy 
iqtisodiyotidagi ishsizlik va kambagʻallikni qisqartiradi, aholi farovonligini oshiradi. Ushbu masala Oʻzbekiston 
Respublikasi Prezidentining 2020-yilning 8-iyunida qabul qilingan “Tadbirkorlik faoliyati va oʻzini oʻzi  band 
qilishni davlat tomonidan tartibga solishni soddalashtirish chora-tadbirlari toʻgʻrisida”gi PQ–4742-sonli1 qarorida 
koʻrsatib oʻtilganligi ham ushbu masalaning mamlakatimiz ijtimoiy-iqtisodiy hayotimizdagi ahamiyati ayniqsa 
so‘ngi yillarda yuqori ekanligini koʻrsatmoqda. Shuningdek, 2023-yil 12-iyunda Oʻzbekiston Respublikasi 
Prezidentining “Kambagʻallikni qisqartirishda tadbirkorlik subyektlari bilan oʻzaro manfaatli hamkorlik oʻrnatishga 
qaratilgan chora-tadbirlar toʻgʻrisida”gi PF–93-sonli2 Farmoni eʼlon qilindi. Ushbu qaror va farmonlardan koʻrinib 
turibdiki, mazkur sohani rivojlantirish mamlakatimiz iqtisodiy-ijtimoiy hayotida muhim ahamiyat kasb etadigan 
obyektiv zaruriyatga aylanmoqda. Bu holat mazkur mavzuning dolzarbligini ham  belgilaydi. 

M A V Z U G A  O I D  A D A B I Y O T L A R  S H A R H I 
Aholining bandligini taʼminlashga va daromadlarini oshirishga taʼsir etuvchi omillar, oʻzini oʻzi band 

qilishning ahamiyati borasida bir qancha xorijiy olimlar ilmiy izlanishlar olib borishgan, jumladan D.M.Keyns 

1  https://lex.uz/ru/docs/-4849607 
2  https://lex.uz/ru/docs/-6493069

[1], J.Schumpeter [2], V.Oyken [3], E.Devid [4], L.Debra [4], L.Abalkin [5], B.Petrov [5], A.Ivanov [5],  kabilar 
boʻlsa, mamlakatimiz olimlaridan ushbu yoʻnalishda Q.Abduraxmanov [7], N.Xusanov [7], Sh.Xolmoʻminov [8], 
R.Saidov [8], U.Gofurov [9] kabilar ham tadqiqot olib borganlar. 

Jahon bankining[10] hisobotida tadbirkorlik va kichik biznesning kambag‘allikni qisqartirish hamda bandlikni 
oshirishdagi roli keng qamrovda tahlil qilinadi. Mualliflar tadbirkorlik faoliyati yangi ish o‘rinlari yaratish, daromad 
manbalarini diversifikatsiya qilish va iqtisodiy o‘sishni rag‘batlantirish orqali kambag‘allikni kamaytirishini empirik 
misollar bilan ko‘rsatadilar. Hisobotda, xususan, rivojlanayotgan mamlakatlarda mikrokredit, inkubatorlar va 
biznesni qo‘llab-quvvatlash dasturlarining samaradorligi bo‘yicha aniq ko‘rsatkichlar keltiriladi.

Z.Acs va L.Szerb[11] tadqiqotida tadbirkorlik darajasi va iqtisodiy o‘sish o‘rtasidagi o‘zaro bog‘liqlik tahlil 
qilinadi. Mualliflar mamlakatlarda biznesni boshlash ko‘rsatkichlari yuqori bo‘lganda, bandlik darajasi va o‘rtacha 
daromad darajasining oshishi kuzatilishini empirik ma’lumotlar bilan tasdiqlaydilar. Ushbu maqola kambag‘allikni 
kamaytirish uchun tadbirkorlik siyosatini shakllantirishda e’tibor berilishi lozim bo‘lgan makroiqtisodiy omillarni 
aniqlaydi.

G.Nabi va F.Liñán[12] maktublari tadqiqotida talaba yoshlar orasida tadbirkorlik niyatlarini shakllantiruvchi 
omillar tahlil qilinadi. Ikkala mamlakat misolida ijtimoiy-iqtisodiy sharoit, ta’lim muassasalarining roli va 
hukumat dasturlarining samaradorligi o‘rganiladi. Tadqiqot shuni ko‘rsatadiki, ta’lim va treninglar kambag‘allikni 
qisqartirishda, ayniqsa yoshlar bandligini ta’minlashda muhim vosita hisoblanadi.

B.Ergashev va A.Shukurov[13] O‘zbekistonda tadbirkorlikning kambag‘allikni qisqartirish va bandlikni 
ta’minlashdagi rolini mahalliy statistik ma’lumotlar asosida o‘rganadilar. Tadqiqotda mikrokredit dasturlari, 
oilaviy korxonalarni qo‘llab-quvvatlash va innovatsion startaplarni rag‘batlantirish choralari samaradorligi 
baholanadi. Mualliflar korxonalarning o‘sishi va ish o‘rinlari yaratish orqali aholi daromadlarini oshirishdagi aniq 
ijobiy natijalarni keltirib o‘tadilar hamda siyosiy tavsiyalarni taqdim etadilar.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Maqolada kambag‘allikni qisqartirish, aholi bandligi va daromadlarini oshirishga oid yetakchi xorijiy  
va  mahalliy  iqtisodchi olimlarning  tadqiqot  natijalarini o‘rganish hamda statistika ma’lumotlarini taqqoslash, 
iqtisodiy tahlil qilish kabi usullardan foydalanilgan.

T A H L I L  V A  N A T I J A L A R
Iqtisodiy integratsiya tobora rivojlanib borayotgan XXI asrda barcha mamlakatlar oldida, birinchi navbatda 

milliy iqtisodiyot ravnaqini ta’minlash uchun asosiy masalalardan biri sifatida kambag‘allikni qisqartirish, 
bandlikni va aholi farovonligini oshirish muammosi turibdi. 

Kambagʻallik – bu hayot uchun muhim boʻlgan, eng zarur minimal ehtiyojlarni qondira olmaydigan, ishga 
layoqatli boʻlib, oʻzi xohlagan ishlarni davom ettirishi mumkin boʻlmagan shaxsdir. BMT ma’lumotlariga asosan 
2023-yilda butun dunyoda 700 million kishi kambag‘allikda kun ko‘rishmoqda, bu ko‘rsatkich 1990-yilda dunyo 
aholisining 36 foizini tashkil etgan [16]. Kambag‘allikni qisqartirish uchun ishsizlik darajasini qisqartirishimiz, 
ya’ni bandlik darajasini oshirish orqali amalga oshiriladi. 

Bandlik – bu aholining ish bilan ta’minlanishi va iqtisodiy faoliyatda ishtirok etishini anglatadi. Bandlik 
darajasi mamlakat iqtisodiyoti, ish oʻrinlari miqdori, ta’lim va malaka darajasiga bogʻliq. Ushbu ta’rifdan ko‘rinib 
turibdiki, yangi ish o‘rinlarining yaratilishi orqali iqtisodiyotda bandlikni oshirishga erishish mumkin. Qaysi 
faoliyat turlari orqali mamlakatimiz hududlarida bandlik masalasini hal etilayotgani 1-jadval ma’lumotlarida o‘z 
ifodasini topgan. Ushbu ma’lumotda bandlikni ta’minlashdagi asosiy hissa kichik tadbirkorlik faoliyatiga to‘g‘ri 
kelganligi ushbu soha mohiyatini chuqurroq o‘rganish va tahlil etish masalasini yuzaga keltirmoqda.

Davlatimiz qonunchiligi nuqtayi nazaridan - tadbirkorlik (tadbirkorlik faoliyati) - qonun hujjatlariga muvofiq 
daromad (foyda) olishga qaratilgan, yuridik va jismoniy shaxslar tomonidan mahsulot ishlab chiqarish (ishlarni 
bajarish, xizmatlar koʻrsatish) yoʻli bilan tavakkal qilib va oʻz mulkiy javobgarligi ostida amalga oshiriladigan 
tashabbuskor faoliyat [17]. Soddaroq qilib tushuntirilganda esa tadbirkorlik bu foyda olishga qaratilgan faoliyat. 
Iqtisodiy nuqtayi nazaridan olib qaralganda tadbirkorlik faoliyati mulkiy javobgarlikni oʻz zimmasiga olib, 
tavakkalchilik qilib, daromad oladi va ushbu daromadni yanada oshirish maqsadida, oʻz biznesini kengaytirishga 
harakat qiladi, bozorni tovar va xizmatlar bilan toʻyintirish orqali bozor barqarorligiga erishiladi, resurslar 
taqsimotida eng optimal variantni tanlaydi, eng muhimi aholi bandligi va farovonligini oshirish orqali faoliyat 
yuritayotgan hududlarda kambagʻallikni qisqartirishga o‘zining ijobiy taʻsirini ko‘rsatadi (1-jadval). 

1-jadval. Kichik tadbirkorlik subyektlarining jami bandlikdagi ulushi (foizda) [19].
Klassifikator 2017 2018 2019 2020 2021 2022 2023

O‘zbekiston Respublikasi 78 76,3 76,2 74,5 74,5 73,9 74,1
Qoraqalpog‘iston Respublikasi 75,1 75,6 74,9 74,2 74,2 74,1 74,8
Andijon viloyati 84,2 81,7 82,1 80,8 80,7 80,2 81
Buxoro viloyati 78,5 76,5 76,1 74,9 74,2 74,3 74,3
Jizzax viloyati 80,9 79 79,7 78,4 78,8 77,3 77
Qashqadaryo viloyati 80 79 78,5 78,1 78,5 78,2 77,5
Navoiy viloyati 59,3 56,2 55 51,9 52,3 51,1 51,4
Namangan viloyati 83,5 83 82,8 81,6 82,2 81 80,6
Samarqand viloyati 84,5 83,1 82,8 81,7 81,5 80,9 81,3
Surxondaryo viloyati 80,9 79,4 79,6 78,2 78,4 76,9 77,2
Sirdaryo viloyati 78,8 77,4 76,4 74,5 74,4 72,9 72,4
Toshkent viloyati 75,1 73,2 72,8 70,8 69,8 70 70,3
Farg‘ona  viloyati 80,6 78,9 79,4 78,4 78,5 78,7 79,3
Xorazm viloyati 82,2 80,6 80,4 79,3 79,1 78,1 79,4
Toshkent shahri 56,7 53,1 53,7 49,7 50,2 50 49,7

Keltirilgan ushbu 1-jadvalda ko‘rsatilgan so‘nggi yetti yillik statistik ma’lumotlardan ko‘rinib turibdiki, 
respublika miqyosida jami bandlikning yetmish foizidan ortig‘ini aynan tadbirkorlik subyektlari tomonidan 
ta’minlanib turibdi. Mamlakatimiz poytaxti Toshkent shahridagina bandlikni ta’minlashdagi tadbirkorlikning 
ulushi boshqa hududlarga nisbatan ancha kam, ya’ni ellik foiz atrofida bo‘lib, bu asosan ushbu hududda 
respublikamizdagi barcha sohalar boshqaruvini amalga oshiruvchi davlat administrativ  muassasalari 
joylashganligi, ularda ishlovchi ishchilar salmog‘i yuqori darajada ekanligi bilan izohlanadi. Shu bilan birgalikda 
qolgan viloyatlardan Toshkent shahri kabi keskin ajralib turgan Navoiy shahrida esa yirik sanoat korxonalari 
joylashganligi hamda viloyat aholisining soni boshqa viloyatlarga nisbatan kamligi bilan izohlanadi. Keltirilgan 
jadval ma’lumotlarini tahlil qilar ekanmiz, Toshkent shahri va Navoiy viloyatidan boshqa barcha respublikamiz 
hududlarida kambag‘allikni qisqartirishdagi asosiy yechim – bandlik masalasi aynan tadbirkorlik faoliyati bilan 
amalga oshirilayotganligi ko‘rinib turibdi. Xususan,  Surxondaryo viloyatida boshqa viloyatlar kabi bandlikni 
ta’minlashda kichik tadbirkorlikning hissasi respublikadagi o‘rtacha darajadan yuqori bo‘lib, 2023-yilda 
viloyatimizdagi bandlikning 77,2 foizni tadbirkorlik faoliyati tashkil etmoqda. Respublikamiz miqyosida ro‘y 
berayotgan tendensiya, tadbirkorlikning umumiy bandlikdagi ulushi qisman kamayganligi Surxondaryo viloyati 
misolida ham o‘z aksini topmoqda, xususan bu ko‘rsatkich 2017-yilda 80,9 foizni tashkil etgan bo‘lsa 2023-yilga 
kelib yetti yilda 3,7 foizga kamaygan (1-rasm).

1-rasm. Kichik tadbirkorlikning jami bandlikdagi ulushi (foizda).

Yuqorida keltirilgan 2-rasmda viloyatimizda kichik tadbirkorlik subyektlarida band bo‘lganlar soni keltirilgan 
bo‘lib, tahlil etilayotgan so‘ngi yetti yilda Surxondaryo viloyatida kichik tadbirkorlik subyektlarida yil hisobida 
780 mingdan 815 mingtagacha fuqarolarimiz ishlaganlarini, aynan 2023-yilda oldingi yilga nisbatan 7 mingga 
oshgan, ya’ni 780,2 ming nafar kishi ish bilan ta’minlanganini ko‘rishimiz mumkin (2-rasm).

2-rasm. Surxondaryo viloyatida kichik tadbirkorlik subyektlarida band bo‘lganlar soni3.

Yuqorida keltirilgan statistik ma’lumotlar va ularning tahlili shuni ko‘rsatmoqdaki, kambag‘allikni qisqartirish 
va bandlikni oshirish uchun kichik biznes va xususiy tadbirkorlik faoliyatini rivojlantirish zarur. Shu sababli ham 
hukumat tomonidan aynan tadbirkorlik faoliyatini rivojlantirish masalasida bir qator ishlar amalga oshirilmoqda. 

Jumladan, Prezident Shavkat Mirziyoyev raisligida kambagʻallikni qisqartirish va aholi bandligini taʼminlashda 
yangi bosqichga oʻtish masalalariga bagʻishlangan videoselektorda4 ta’kidlanganidek, 2019–2023–yillar 
tadbirkorlar soni 285 mingdan 590 mingtaga koʻpaydi. Bu bitta tumanda 2,5 mingdan ortiq yoki bir mahallada 50 
nafardan tadbirkorlar sinfi shakllandi degani. Shu bilan birgalikda, davlar rahbari aholi bandligini taʼminlash va 
malakali mutaxassislar tayyorlash samaradorligini oshirish maqsadida tadbirkorlikka yanada keng imkoniyatlar 
yaratish va moliyaviy ragʻbatlar taqdim etish zarurligini qayd etib, bu maqsadda 2023-yil 1-iyundan boshlab 
“20 ming tadbirkor – 500 ming malakali mutaxassis” dasturi amalga oshirilishi, dasturga 2023–2024-yillarda 
jami 1 milliard dollar ajratilganligi kabi amalga oshirilgan islohotlar hozirgi kunda mamlakatimizda tadbirkorlik 
faoliyatini yanada rivojlanishiga davlat tomonidan yaratilayotgan shart sharoitlar ko‘lamini ko‘rsatmoqda. 

X U L O S A  V A  T A K L I F L A R
Bozor iqtisodiyotining asoschilaridan biri A.Smitning  “koʻrinmas qoʻl”  konsepsiyasida taʻriflanganidek 

tadbirkor foyda olishga intilib avvalo oʻzini ish bilan band etadi, keyin esa yanada ko‘proq foyda olish maqsadida, 
faoliyatini kengaytirishga harakat qiladi, bu esa yangi ishchi-xodimlarga talab paydo bo‘lishi va boshqalarni 
ham ish bilan taʻminlashi, natijada davlatning asosiy ijtimoiy-iqtisodiy masalalaridan biri bandlik darajasi 
oshadi, pirovardida aholi daromadlari koʻpayib kambagʻallik qisqartirilishiga erishiladi. Ushbu holatlar ko‘rsatib 
turibdiki, tadbirkorlik faoliyati ravnaqi uchun davlat tomonidan qulay shart-sharoitlar yaratilishi kambag‘allikni 
qisqartirish va bandlikni ta’minlashda hal qiluvchi rolni o‘ynaydi. Qaysi davlatda eng avvalo tadbirkorlik 
faoliyatini rag‘batlantiruvchi qulay huquqiy baza shakllantirilib amaliyotga joriy etilgan bo‘lsa, tadbirkorlikka 
ko‘maklashuvchi institutlar faoliyati tizimli ravishda yo‘lga qo‘yilgan bo‘lsa o‘sha davlatda tadbirkorlik faoliyatining 
rivojlanishini kuzatishimiz mumkin.

Olib borilgan izlanishlarimizdan xulosa qilgan holda, kambag‘allikni qisqartirish, ishsizlikni kamaytirish, 
aholi bandligini oshirish, qolaversa aholi jon boshiga to‘g‘ri keladigan daromadlarni miqdorini oshirishni asos 
bo‘luvchi tadbirkorlik faoliyatini rivojlantirish uchun bizning nazarimizda quyidagi ishlarni amalga oshirish 
maqsadga muvofiq:

3  O‘zbekiston Respublikasi Milliy statistika qo‘mitasi ma’lumotlari asosida muallif tomonidan tayyorlangan.
4 https://review.uz/oz/post/ozbekistonning-14-ta-tumanini-kambagallikdan-chiqarish-uchun-kompleks-rivojlantirish-dasturini-ish-

lab-chiqiladi

- Umumiy o‘rta ta’limning yuqori 9–11-sinflarida iqtisodiy savodxonligini oshirish;
- Davlat tomonidan maqsadli ajratilayotgan moliyaviy resurslarning manzilli etib borishi va foydalanilishi 

mexanizmlarini ishlab chiqish hamda amaliyotga joriy etish;
- Tadbirkorlik faoliyatini ochish va yopish amaliyotini yanada soddalashtirish.

